
ສາທາລະນະ​ລັດ ປະຊາທິປະ​ໄຕ ປະຊາຊົນ​ລາວ

ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະ​ຖາວອນ

ຄະນະ​ກຳມະການ​ຄຸ້ມ​ຄອງ​ຫຼັກຊັບ

ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​                                                     ເລກທີ        /ສຄຄຊ
                                                                               ນະຄອນຫຼວງວຽງ​ຈັນ, ວັນ​ທີ
ຄໍາ​ແນະນຳ
ວ່າ​ດ້ວຍການຈ່າຍປັນຜົນຂອງບໍລິສັດຈົດທະບຽນ
· ອີງ​ຕາມ​ ກົດໝາຍ​ວ່າ​ດ້ວຍ​ຫຼັກຊັບ (ສະບັບປັບປຸງ) ສະບັບ​ເລກທີ 79/ສພຊ ລົງ​ວັນ​ທີ 3 ທັນວາ 2019;

· ອີງຕາມ ກົດໝາຍວ່າດ້ວຍວິສາຫະກິດ (ສະບັບປັບປຸງ) ສະບັບເລກທີ 46/ສພຊ, ລົງວັນທີ 26 ທັນວາ 2013;
· ອີງ​ຕາມ ​ຂໍ້​ຕົກລົງ​ວ່າ​ດ້ວຍການຈັດ​ຕັ້ງ ​ແລະ ການ​ເຄື່ອນ​ໄຫວ​ ຂອງສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 013/ຄຄຊ, ລົງ​ວັນ​ທີ 17 ທັນວາ 2013;
· ອີງຕາມ ຂໍ້ຕົກລົງວ່າດ້ວຍການຮັບຮອງເອົາຄໍາແນະນໍາວ່າດ້ວຍ ການຄຸ້ມຄອງບໍລິຫານສໍາລັບບໍລິສັດຈົດທະບຽນໃນຕະຫຼາດຫຼັກຊັບ, ສະບັບເລກທີ 11/ຄຄຊ, ລົງວັນທີ 26 ເມສາ 2019.
ຫົວໜ້າ ສຳນັ​ກງານຄະນະກໍາມະການຄຸ້ມຄອງຫຼັກຊັບ ອອກ​ຄໍາ​ແນະນຳ:
ໝວດ​ທີ 1
ບົດບັນຍັດທົ່ວ​ໄປ

ມາດຕາ  1   ຈຸດປະສົງ 
ຄໍາ​ແນະນຳສະບັບ​ນີ້ກຳນົດ ​ຫຼັກ​ການ, ວິທີການ, ຂັ້ນຕອນ, ກໍານົດເວລາ, ການພິຈາລະນາ ແລະ ​ກົນໄກລະ​ອຽດ​ໃນ​ການ​ຈັດ​ຕັ້ງ​ປະ​ຕິ​ບັດ ​ກ່ຽວກັບການ​ຈ່າຍປັນຜົນຂອງບໍລິສັດຈົດທະບຽນ ເພື່ອ​ອຳ​ນວຍ​ຄວາມ​ສະ​ດວກ ແລະ ທັງ​ເປັນ​ບ່ອນ​ອີງ​ໃນ​ການ​ຈັດ​ຕັ້ງ​ປະ​ຕິ​ບັດ​ຕົວ​ຈິງ​ໃຫ້​ແກ່​ບໍ​ລິ​ສັດ​ຈົດ​ທະ​ບຽນ ແນ​ໃສ່ເຮັດໃຫ້ການ​ຈັດ​ຕັ້ງ​ປະ​ຕິ​ບັດ​ໃນ​ການຈ່າຍປັນຜົນຂອງບໍລິສັດຈົດທະບຽນ ມີ​ປະ​ສິດ​ທິ​ພາບ, ໂປ່ງ​ໃສ ແລະ ທັນ​ເວ​ລາ. 
ມາດຕາ  2   ການຈ່າຍປັນຜົນ
ການຈ່າຍປັນຜົນ ແມ່ນການແບ່ງປັນຜົນກໍາໄລສຸດທິບາງສ່ວນ ຈາກການດໍາເນີນທຸລະກິດຂອງ​ບໍ​ລິ​ສັດ​ຈົດ​ທະ​ບຽນ ໃຫ້ແກ່ຜູ້ຖືຮຸ້ນ​ທີ່​ມີ​ສິດ​ໄດ້​ຮັບການ​ປັນ​ຜົນ ຕາມ​ທີ່ໄດ້​ກຳ​ນົດ​ໄວ້ ​ກົດ​ໝາຍ ຫຼື ລະ​ບຽບການທີ່ກ່ຽວ​ຂ້ອງ ເປັນເງິນສົດ ຫຼື ເປັນຮຸ້ນ (ຮຸ້ນປັນຜົນ) ເພື່ອແບ່ງປັນໃຫ້ຜູ້ລົງທຶນ ຕາມອັດຕາສ່ວນທີ່ໄດ້ຮັບການຕົກລົງເຫັນດີຂອງ ກອງປະຊຸມຜູ້ຖືຮຸ້ນ.
ມາດຕາ  3   ການ​ອະທິບາຍ​ຄຳ​ສັບ 
ຄໍາ​ສັບທີ່​ນໍາໃຊ້​ໃນ ຄໍາ​ແນະ​ນໍາ​ສະບັບ​ນີ້​ ມີ​ຄວາມ​ໝາຍ​ ດັ່ງ​ນີ້:

1. ເງິນປັນຜົນ ​ໝາຍ​ເຖິງ ການປັນຜົນເປັນເງິນ ໂດຍການນໍາເອົາກໍາໄລສຸດທິ ຫຼື ກໍາໄລສະສົມບາງສ່ວນຂອງບໍລິສັດຈົດທະບຽນ ມາແບ່ງປັນໃຫ້ຜູ້ຖືຮຸ້ນ ຕາມນະໂຍບາຍການຈ່າຍປັນຜົນ ແລະ ການເຫັນດີຈາກຂອງກອງປະຊຸມຜູ້ຖືຮຸ້ນ; 
2. ຮຸ້ນປັນຜົນ ໝາຍເຖິງ ການປັນຜົນເປັນຮຸ້ນຂອງ ບໍລິສັດຈົດທະບຽນ ທີ່ມີການອອກຮຸ້ນເພີ່ມທຶນ ຕາມການເຫັນດີຂອງກອງປະຊຸມຜູ້ຖືຮຸ້ນ;
3. ບໍລິສັດຈົດທະບຽນ ໝາຍເຖິງ ບໍລິສັດທີ່ນໍາເອົາຮຸ້ນຂອງຕົນເຂົ້າຈົດທະບຽນໃນຕະຫຼາດຫຼັກຊັບ;
4. ຜູ້ຖືຮຸ້ນທີ່ມີສິດໄດ້ຮັບການປັນຜົນ ໝາຍເຖິງ ຜູ້ຖືຮຸ້ນທີ່ມີລາຍຊື່ໃນປຶ້ມບັນຊີທະບຽນຜູ້ຖືຄອງຮຸ້ນ ທີ່ມີສິດໄດ້ຮັບການປັນຜົນ ຕາມການກໍານົດຂອງ ສະພາບໍລິຫານ ແລະ ລະບຽບການທີ່ກ່ຽວຂ້ອງ;
5. ກໍາໄລສຸດທິ ໝາຍເຖິງ ລາຍຮັບພາຍຫຼັງຫັກ ຕົ້ນທຶນ, ຄ່າສິ້ນເປືອງ ແລະ ລາຍຈ່າຍຕ່າງໆອອກແລ້ວ; 
6. ຮຸ້ນເສດ ໝາຍເຖິງ ຈໍານວນຮຸ້ນທີ່ຕໍ່າກວ່າຫົວໜ່ວຍຊື້ ຂາຍຕໍ່າສຸດ ຕາມການກໍານົດຂອງຕະຫຼາດຫຼັກຊັບ.
ມາດຕາ  4   ຫຼັກການ​

ການຈ່າຍປັນຜົນຂອງ ບໍລິສັດຈົດທະບຽນ ໃຫ້ປະຕິບັດ​ຕາມ​ຫຼັກການ​ ດັ່ງ​ນີ້:

1. ຖືກຕ້ອງຕາມທີ່ໄດ້ກໍານົດໄວ້ໃນ ກົດ​ໝາຍ ແລະ ລະ​ບຽບ​ການ​ກ່ຽວ​ຂ້ອງ; 
2. ຕ້ອງ​ມີ​ມະ​ຕິຮັບຮອງຈາກກອງປະຊຸມຜູ້ຖືຮຸ້ນຂອງ​ບໍ​ລິ​ສັດ​ຈົດ​ທະ​ບຽນ;
3. ຮັບປະກັນໃຫ້​ມີ ​ຄວາມ​ໂປ່ງໃສ, ວ່ອງ​ໄວ ​ແລະ ທັນ​ເວ​ລາ. 
ມາດຕາ  5   ຂອບ​ເຂດ​ການ​ນຳ​ໃຊ້
ຄໍາແນະນຳ​ສະບັບນີ້ ນຳ​ໃຊ້​ສໍາລັບ​ ບໍລິສັດຈົດທະບຽນ, ຜູ້ຖືຮຸ້ນ ແລະ ພາກສ່ວນອື່ນທີ່ກ່ຽວຂ້ອງກັບການຈ່າຍປັນຜົນຂອງບໍລິສັດຈົດທະບຽນ.
ໝວດທີ 2
ການກໍານົດກ່ຽວ​ກັບນະໂຍບາຍການຈ່າຍປັນຜົນ ຂອງບໍລິສັດຈົດທະບຽນ
ມາດຕາ  6   ປັດໄຈກ່ຽວກັບການກໍານົດນະໂຍບາຍການຈ່າຍປັນຜົນ
ສະພາບໍລິຫານຂອງບໍລິສັດຈົດທະບຽນ ຕ້ອງຄົ້ນຄວ້າກໍານົດ ກ່ຽວກັບນະໂຍບາຍການຈ່າຍປັນຜົນຂອງບໍລິສັດຈົດທະບຽນ ໂດຍອີງໃສ່ປັດໄຈຄື: ກໍາໄລສຸດທິ, ແຜນການດໍາເນີນທຸລະກິດໃນປີຕໍ່ໜ້າ, ນະໂຍບາຍການຈ່າຍປັນຜົນຕາມການກໍານົດຂອງຂະແໜງການ ແລະ ປັດໃຈອື່ນໆ ເພື່ອສະເໜີຕໍ່ກອງປະຊຸມຜູ້ຖືຮຸ້ນພິຈາ ລະນາຮັບຮອງ. 
ສໍາລັບ ມູນຄ່າປັນຜົນທີ່ຈະຈ່າຍ ບໍ່ຄວນຫຼຸດ ຫ້າສິບ ສ່ວນຮ້ອຍ (50%) ຂອງກໍາໄລສຸດທິ ພາຍຫຼັງຫັກເຂົ້າຄັງສໍາຮອງຕາມລະບຽບການ. 
ມາດຕາ  7   ການປ່ຽນແປງກ່ຽວກັບນະໂຍບາຍການຈ່າຍປັນຜົນຂອງບໍລິສັດຈົດທະບຽນ
ການປ່ຽນແປງ ກ່ຽວກັບນະໂຍບາຍການຈ່າຍປັນຜົນຂອງບໍລິສັດຈົດທະບຽນ ແມ່ນໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍວິສາຫະກິດ.
ໝວດ​ທີ 3
​ ຮູບແບບ, ຂັ້ນ​ຕອນການຄົ້ນຄວ້າ, ວິທີການ, ກໍານົດເວລາ ແລະ ການເປີດເຜີຍຂໍ້ມູນ 
ກ່ຽວ​ກັບການຈ່າຍປັນຜົນຂອງບໍລິສັດຈົດທະບຽນ
ມາດຕາ  8   ຮູບແບບການຈ່າຍປັນຜົນ
ການຈ່າຍປັນຜົນຂອງ ບໍລິສັດຈົດທະບຽນ ປະກອບມີ 3 ຮູບແບບຄື:
1. ຈ່າຍເງິນປັນຜົນ;
2. ຈ່າຍຮຸ້ນປັນຜົນ;
3. ຈ່າຍເງິນປັນຜົນ ແລະ ຮຸ້ນປັນຜົນ ຄວບຄູ່ກັນ.
ການອອກຈໍາໜ່າຍຮຸ້ນເພີ່ມທຶນ ເພື່ອນໍາເອົາຮຸ້ນດັ່ງກ່າວມາປັນຜົນໃຫ້ແກ່ຜູ້ຖືຮຸ້ນ ຕ້ອງໄດ້ຮັບອະນຸ ຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ.  
ມາດຕາ  9   ເອກະສານປະກອບການອອກຈໍາໜ່າຍຮຸ້ນເພີ່ມທຶນເພື່ອຈ່າຍຮຸ້ນປັນຜົນ
ບໍລິສັດຈົດທະບຽນ ຕ້ອງປະກອບເອກະສານເພື່ອຍື່ນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ດັ່ງນີ້:
1. ຄໍາຮ້ອງຕາມແບບພິມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ສໍາ​ເນົາ​ໃບ​ທະບຽນວິ​ສາ​ຫະກິດ;
3. ສໍາເນົາກົດລະບຽບຂອງບໍລິສັດ;
4. ສໍາເນົາມະຕິກອງປະຊຸມຜູ້ຖືຮຸ້ນ ກ່ຽວກັບແຜນການອອກຈໍາໜ່າຍຮຸ້ນ​ເພີ່ມ​ທຶນເພື່ອປັນຜົນ ແລະ ແຜນການນໍາໃຊ້ທຶນທີ່ລະດົມໄດ້;
5. ບັນຊີລາຍຊື່ຜູ້ຖືຮຸ້ນທີ່ມີສິດໄດ້ຮັບການປັນຜົນ;
6. ແຜນການຈັດສັນຮຸ້ນ
7. ເອກະສານອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  10   ການພິຈາລະນາການອອກຈໍາໜ່າຍຮຸ້ນເພີ່ມທຶນເພື່ອຈ່າຍຮຸ້ນປັນຜົນ
ການພິຈາລະນາການອອກຈໍາໜ່າຍຮຸ້ນເພີ່ມທຶນເພື່ອຈ່າຍຮຸ້ນປັນຜົນ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັັບປຸງ) ມາດຕາ 18.
ມາດຕາ  11   ຂັ້ນຕອນການຄົ້ນຄວ້າການຈ່າຍປັນຜົນຂອງບໍລິສັດຈົດທະບຽນ
​​​​ການຄົ້ນຄວ້າ ກ່ຽວກັບການຈ່າຍປັນຜົນຂອງບໍລິສັດຈົດທະບຽນ ໃຫ້ປະຕິບັດຕາມນະໂຍບາຍການຈ່າຍປັນຜົນ ຕາມທີ່ໄດ້ກໍານົດໄວ້ໃນ ກົດລະບຽບ ຫຼື ໜັງສືຊວນຊື້ ຂອງບໍລິສັດຈົດທະບຽນ ໂດຍໃຫ້ປະຕິບັດຕາມຂັ້ນຕອນ ດັ່ງ​ນີ້:

1. ບໍລິສັດຈົດທະບຽນ ອອກໜັງສືເຖິງຜູ້ຖືຮຸ້ນເພື່ອຂໍ ຄໍາເຫັນ ຫຼື ຂໍ້ສະເໜີ ກ່ຽວກັບການຈ່າຍປັນຜົນ;
2. ສະມາຊິກອິດສະລະ ຄົ້ນຄວ້າພິຈາລະນາ ກ່ຽວກັບ ຄໍາເຫັນ ຫຼື ຂໍ້ສະເໜີ ຂອງຜູ້ຖືຮຸ້ນ ກ່ຽວກັບການຈ່າຍປັນຜົນເພື່ອສະເໜີຕໍ່ ສະພາບໍລິຫານ ພິຈາລະນາ;
3. ຄະນະອໍານວຍການຂອງບໍລິສັດຈົດທະບຽນຄົ້ນຄວ້າ ກ່ຽວກັບແຜນການຈ່າຍປັນຜົນເພື່ອສະ   ເໜີຕໍ່ ສະພາບໍລິຫານ ພິຈາລະນາ;
4. ສະພາບໍລິຫານຂອງບໍລິສັດຈົດທະບຽນ ພິຈາລະນາ ກ່ຽວກັບການຈ່າຍປັນຜົນ ຕາມການສະ    ເໜີຂອງ ຄະນະອໍານວຍການ ແລະ ສະມາຊິກອິດສະລະ ເພື່ອສະເໜີຕໍ່ກອງປະຊຸມຜູ້ຖືຮຸ້ນ ພິຈາລະນາຮັບ ຮອງ​. ກໍລະນີ ຈ່າຍປັນຜົນເປັນຮຸ້ນ ກອງປະຊຸມຜູ້ຖືຮຸ້ນ ຕ້ອງພິຈາລະນາຮັບຮອງ ກ່ຽວກັບການອອກຈໍາໜ່າຍຮຸ້ນເພີ່ມທຶນເພື່ອຈ່າຍປັນຜົນເປັນຮຸ້ນ;
5. ບໍລິສັດຈົດທະບຽນ ຕ້ອງເປີດເຜີຍມະຕິຂອງສະພາບໍລິຫານ ກ່ຽວກັບການຈ່າຍປັນຜົນໃຫ້​ແກ່​ຜູ້​ຖື​ຮຸ້ນ ຢ່າງໜ້ອຍ 14 ວັນ ກ່ອນ​ເຖິງວັນກໍານົດສິດໄດ້ຮັບປັນຜົນ.
ສໍາລັບ ການຈ່າຍຮຸ້ນປັນຜົນຂອງບໍລິສັດຈົດທະບຽນ ນອກຈາກຂັ້ນຕອນທີ່ໄດ້ກໍານົດໄວ້ໃນ ວັກໜຶ່ງ ຂອງມາດຕານີ້ ແມ່ນໃຫ້ປະຕິບັດຕາມຂັ້ນຕອນເພີ່ມເຕີມ ດັ່ງນີ້:
1. ພາຍຫຼັງໄດ້ຮັບມະຕິຮັບຮອງຈາກ ກອງປະຊຸມຜູ້ຖືຮຸ້ນຂອງບໍລິສັດຈົດທະບຽນ ບໍລິສັດຈົດ​ທະ ບຽນ ຕ້ອງ​ສະ​ເໜີຂໍ​ອອກຈໍາໜ່າຍ​ຮຸ້ນ​ເພີ່ມ​ທຶນເພື່ອ​ຈ່າ​ຍປັນ​ຜົນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 3 ວັນ ລັດຖະການ ນັບແຕ່ວັນທີ່ກອງປະຊຸມຜູ້ຖືຮຸ້ນ ມີມະຕິຮັບຮອງ ເປັນຕົ້ນໄປ;
2. ພາຍຫຼັງ​ໄດ້​ຮັບ​ອະນຸຍາດ​​ໃຫ້​ອອກຈໍາໜ່າຍ​ຮຸ້ນ​ເພີ່ມ​ທຶນ​ເພື່ອ​ຈ່າຍ​ປັນ​ຜົນ ບໍລິສັດ​ຈົດ​ທະບຽນ ຕ້ອງດໍາເນີນການຈັດສັນຮຸ້ນອອກໃໝ່ເພື່ອຈ່າຍປັນຜົນເປັນຮຸ້ນ ພາຍໃນເວລາ 3 ວັນ ລັດຖະການ;
3. ລາຍງານຜົນການຈັດສັນຮຸ້ນດັ່ງກ່າວໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 1 ວັນລັດຖະການ ນັບແຕ່ວັນສໍາເລັດການຈັດສັນຮຸ້ນ ເປັນຕົ້ນໄປ; 
4. ສໍານັກງານຄະນະກໍາມະການຄຸ້ມຄອງຫຼັກຊັບ ອອກໜັງສືຢັ້ງຢືນ ກ່ຽວກັບຜົນການຈັດສັນຮຸ້ນປັນຜົນ ພາຍໃນເວລາ 3 ວັນ ລັດຖະການ ນັບແຕ່ວັນທີ່ໄດ້ຮັບການລາຍງານ ເປັນຕົ້ນໄປ ເພື່ອນໍາໃຊ້ເປັນບ່ອນອີງໃນການເພີ່ມທຶນ;
5. ຂຶ້ນທະບຽນເພີ່ມທຶນກັບ ກະຊວງອຸດສາຫະກໍາ ແລະ ການຄ້າ;
6. ນໍາສະເໜີຕໍ່ ຕະຫຼາດຫຼັກຊັບ ເພື່ອ ຝາກຮຸ້ນ, ຈັດສັນຮຸ້ນເຂົ້າບັນຊີຫຼັກຊັບຂອງຜູ້ລົງທຶນ, ຈົດທະ ບຽນຮຸ້ນ ແລະ ກໍານົດມື້ຊື້ ຂາຍຮຸ້ນ ຕາມລະບຽບການຂອງ ຕະຫຼາດຫຼັກຊັບ ກໍານົດ.
ມາດຕາ  12   ວິທີການຈ່າຍປັນຜົນຂອງບໍລິສັດຈົດທະບຽນ
ການຈ່າຍເງິນປັນຜົນຂອງບໍລິສັດຈົດທະບຽນ ແມ່ນໃຫ້ປະຕິບັດຕາມວິທີການ ດັ່ງນີ້:
ການຈ່າຍປັນຜົນເປັນເງິນຂອງບໍລິສັດຈົດທະບຽນ ແມ່ນໃຫ້ຈ່າຍໂດຍແບ່ງຕາມຈໍານວນຮຸ້ນ ໃນອັດຕາເທົ່າກັນ ແລະ ໂອນເຂົ້າບັນຊີຫຼັກຊັບຂອງ ຜູ້ຖືຮຸ້ນ.
ສໍາລັບ ການຈ່າຍປັນຜົນເປັນຮຸ້ນຂອງບໍລິສັດຈົດທະບຽນ ແມ່ນໃຫ້ອີງໃສ່ກໍາໄລສຸດທິທີ່ຈະປັນ ຫານ ໃຫ້ມູນຄ່າກໍານົດ (Par Value) ແລະ ນໍາເອົາຈໍານວນຮຸ້ນດັ່ງກ່າວ ມາຈັດສັນຕາມສັດສ່ວນຮຸ້ນທີ່ຜູ້ຖືຮຸ້ນຖືຄອງ. ກໍລະນີ ພາຍຫຼັງການຈັດສັນນັ້ນຫາກມີຮຸ້ນເສດ ຕໍ່າກວ່າຫົວໜ່ວຍຊື້ ຂາຍຕໍ່າສຸດ ຕາມການກໍານົດຂອງຕະຫຼາດຫຼັກຊັບ ແມ່ນໃຫ້​ຕະຫຼາດຫຼັກຊັບ ອອກລະບຽບການໃນການຈັດຕັ້ງປະຕິບັດການຈັດສັນຮຸ້ນເສດດັ່ງກ່າວ.
ມາດຕາ  13   ກໍານົດເວລາຂອງການຈ່າຍປັນຜົນຂອງບໍລິສັດຈົດທະບຽນ
ບໍລິສັດຈົດທະບຽນ​ ຕ້ອງຈ່າຍ​ປັນ​ຜົນໃຫ້ແກ່ຜູ້ຖືຮຸ້ນ ພາຍໃນເວລາ 30 ວັນ ນັບແຕ່ວັນທີ່ມີມະຕິຮັບ ຮອງຈາກ ກອງປະຊຸມຜູ້ຖືຮຸ້ນ ເປັນຕົ້ນໄປ.
ມາດຕາ  14   ການເປີດເຜີຍຂໍ້ມູນກ່ຽວກັບການຈ່າຍປັນຜົນຂອງບໍລິສັດຈົດທະບຽນ
ບໍລິສັດຈົດທະບຽນ ຕ້ອງເປີດເຜີຍຂໍ້ມູນ ກ່ຽວກັບການຈ່າຍປັນຜົນ ດັ່ງນີ້:
1. ນະໂຍບາຍການຈ່າຍປັນຜົນຂອງບໍລິສັດຈົດທະບຽນ ຕາມທີ່ໄດ້ກໍານົດໄວ້ໃນ ກົດລະບຽບ ແລະ ໜັງສືຊວນຊື້ຂອງບໍລິສັດ;
2. ຂັ້ນຕອນການຄົ້ນຄວ້າການຈ່າຍປັນຜົນຂອງບໍລິສັດຈົດທະບຽນ ຕາມທີ່ໄດ້ກໍານົດໄວ້ໃນ ມາດ ຕາ 11 ຂອງຄໍາແນະນໍາສະບັບນີ້;
3. ແຜນການຈ່າຍປັນຜົນ ຕາມທີ່ໄດ້ກໍານົດໄວ້ໃນ ມາດຕາ 11 ວັກໜຶ່ງ ຂໍ້ 3 ຂອງຄໍາແນະນໍາສະບັບນີ້. ກໍລະນີຈ່າຍປັນຜົນເປັນຮຸ້ນ ຕ້ອງປະກອບມີເນື້ອໃນຕົ້ນຕໍຄື: ເຫດຜົນ, ຄວາມຈໍາເປັນ, ແຜນການນໍາໃຊ້ທຶນຈາກການອອກຈໍາໜ່າຍຮຸ້ນເພີ່ມທຶນເພື່ອຈ່າຍປັນຜົນເປັນຮຸ້ນ, ປັດໃຈຄວາມສ່ຽງທີ່ກ່ຽວຂ້ອງ ແລະ ຄວາມ ເໝາະສົມ ກ່ຽວກັບການຈ່າຍປັນຜົນເປັນຮຸ້ນ ແລະ ເນື້ອໃນອື່ນ;
4. ຄໍາເຫັນຂອງ ສະມາຊິກອິດສະລະ ກ່ຽວກັບການຈ່າຍປັນຜົນ;
5. ຄໍາເຫັນ ຫຼື ຂໍ້ສະເໜີ ຂອງຜູ້ຖືຮຸ້ນ ກ່ຽວກັບການຈ່າຍປັນຜົນ (ຖ້າມີ).
ກໍລະນີ ບໍ່ຈ່າຍປັນຜົນ ບໍລິສັດຈົດທະບຽນ ຕ້ອງເປີດເຜີຍຂໍ້ມູນ ກ່ຽວກັບ ສາເຫດ ຫຼື ຄວາມຈໍາເປັນ ແລະ ແຜນການນໍາໃຊ້ເງິນ ບ້ວງທີ່ບໍ່ຈ່າຍປັນຜົນ ໃຫ້ຜູ້ຖືຮຸ້ນຊາບ ຜ່ານຊ່ອງທາງເປີດເຜີຍຂໍ້ມູນຂອງຕະຫຼາດຫຼັກຊັບ ພາຍໃນເວລາ 24 ຊົ່ວໂມງ ພາຍຫຼັງສິ້ນສຸດກອງປະຊຸມສະພາບໍລິຫານ ແລະ ກອງປະຊຸມຜູ້ຖືຮຸ້ນ ພ້ອມທັງລາຍງານ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ. 
ໝວດ​ທີ 4
ສິດ ແລະ ໜ້າທີ່ຂອງ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ, 
ບໍລິສັດຈົດທະບຽນ ແລະ ຜູ້ຖືຮຸ້ນ
ມາດຕາ  15   ສິດ ແລະ ໜ້າທີ່ຂອງ ສໍານັກງານຄະນະກໍາມະການຄຸ້ມຄອງຫຼັກຊັບ
ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ຕິດຕາມການປະຕິບັດໜ້າທີ່ຂອງ ສະມາຊິກອິດສະລະ ແລະ ການພິຈາລະນາຈ່າຍປັນຜົນຂອງສະພາບໍລິຫານ;
2. ຕິດຕາມການພິຈາລະນາຂອງກອງປະຊຸມຜູ້ຖືຮຸ້ນ ກ່ຽວກັບການຈ່າຍປັນຜົນ;
3. ຕິດຕາມການຈ່າຍປັນຜົນໃຫ້ແກ່ຜູ້ຖືຮຸ້ນ ຕາມມະຕິຂອງກອງປະຊຸມຜູ້ຖືຮຸ້ນ;
4. ຕິດຕາມການນໍາໃຊ້ເງິນບ້ວງທີ່ບໍ່ຈ່າຍປັນຜົນຂອງ ບໍລິສັດຈົດທະບຽນ;
5. ຕິດຕາມ ແລະ ຊຸກຍູ້ ການລາຍງານຂໍ້ມູນ ກ່ຽວກັບການຈ່າຍປັນຜົນ ຕາມທີ່ໄດ້ກໍານົດໄວ້ໃນ ຄໍາແນະນໍາສະບັບນີ້ ແລະ ລະບຽບການທີ່ກ່ຽວຂ້ອງ;
6. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  16   ສິດ ແລະ ໜ້າທີ່ຂອງ ຕະຫຼາດຫຼັກຊັບ
ຕະຫຼາດຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ສ້າງລະບຽບການ ໃນການຜັນຂະຫຍາຍຄໍາແນະນໍາສະບັບນີ້ ເພື່ອຮອງຮັບໃຫ້ແກ່ການຈ່າຍປັນຜົນຂອງບໍລິສັດຈົດທະບຽນ;
2. ສ້າງລະບົບ ແລະ ກົນໄກຕ່າງໆ ທີ່ກ່ຽວຂ້ອງເພື່ອຮອງຮັບໃຫ້ແກ່ການຈັດຕັ້ງປະຕິບັດການຈ່າຍ ປັນຜົນ;
3. ຕິດຕາມ ແລະ ຊຸກຍູ້ ການເປີດເຜີຍຂໍ້ມູນ ກ່ຽວກັບການຈ່າຍປັນຜົນ ຕາມທີ່ໄດ້ກໍານົດໄວ້ໃນ ຄໍາແນະນໍາສະບັບນີ້ ແລະ ລະບຽບການທີ່ກ່ຽວຂ້ອງ;
4. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  17   ສິດ ແລະ ໜ້າທີ່ຂອງ ບໍລິສັດຈົດທະບຽນ
ບໍລິສັດຈົດທະບຽນ ມີສິດ ແລະ ໜ້າທີ່ ດັ່ງນີ້:
1. ຄົ້ນຄວ້າ ແລະ ສ້າງ​ຄູ່​ມື ເພື່ອ​ເປັນ​ບ່ອນ​ອີງ​ໃນ​ການ​ຈັດ​ຕັ້ງ ກ່ຽວ​ກັບ​ການ​ຈ່າຍ​ປັນ​ຜົນ;
2. ລາຍງານ ແລະ ເປີດເຜີຍຂໍ້ມູນ ກ່ຽວກັບການຈ່າຍປັນຜົນ ຕາມທີ່ໄດ້ກໍານົດໄວ້ໃນ ຄໍາແນະນໍາສະບັບນີ້ ແລະ ລະບຽບການທີ່ກ່ຽວຂ້ອງ; 
3. ລາຍງານ ກ່ຽວກັບການນໍາໃຊ້ເງິນບ້ວງທີ່ບໍ່ຈ່າຍເງິນປັນຜົນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບ ແລະ ເປີດເຜີຍຜ່ານຊ່ອງທາງເປີດເຜີຍຂໍ້ມູນຂອງຕະຫຼາດຫຼັກຊັບ ພາຍໃນເວລາ 15 ວັນ ນັບແຕ່ວັນສິ້ນສຸດທຸກໆໄຕມາດ ເປັນຕົ້ນໄປ ຈົນກວ່າຈະນໍາໃຊ້ເງິນບ້ວງດັ່ງກ່າວໝົດ;
4. ແຈ້ງຜົນຂອງການຈ່າຍປັນຜົນໃຫ້ແກ່ຜູ້ຖືຮຸ້ນຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 3 ວັນ ລັດຖະການ ນັບແຕ່ວັນທີ່ຕະຫຼາດຫຼັກຊັບ ແຈ້ງຕອບ ກ່ຽວກັບຜົນສໍາເລັດໃນການຈ່າຍປັນຜົນ ເປັນຕົ້ນໄປ;
5. ຊີ້ແຈ້ງເຫດຜົນ ກໍລະນີ ການຈ່າຍປັນຜົນຊັກຊ້າເກີນກໍານົດເວລາ ຕາມທີ່ໄດ້ກໍານົດໄວ້ໃນ ມາດ ຕາ 13 ຂອງຄໍາແນະນໍາສະບັບນີ້;
6. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນ ກົດ​ໝາຍ ແລະ ລະ​ບຽບ​ການ​ທີ່​ກ່ຽວ​ຂ້ອງ. 
ມາດຕາ  18   ສິດ ແລະ ໜ້າທີ່ຂອງຜູ້ຖືຮຸ້ນ
ຜູ້ຖືຮຸ້ນ ມີສິດ ແລະ ໜ້າທີ່ ດັ່ງນີ້:
1. ມີຄໍາເຫັນ ຫຼື ຂໍ້ສະເໜີ ກ່ຽວກັບການຈ່າຍປັນຜົນໃນແຕ່ລະຄັ້ງ ເພື່ອນໍາສະເໜີຕໍ່ ສະມາຊິກອິດລະພິຈາລະນາ;
2. ໄດ້ຮັບການປັນຜົນຕາມມະຕິຂອງກອງປະຊຸມຜູ້ຖືຮຸ້ນ; 
3. ​ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນ ກົດ​ໝາຍ ແລະ ລະ​ບຽບ​ການ​ທີ່​ກ່ຽວ​ຂ້ອງ. 
ໝວດ​ທີ 5
ບົດ​ບັນຍັດ​ສຸດ​ທ້າຍ
ມາດຕາ  19   ການຈັດ​ຕັ້ງ​ປະຕິບັດ
​ສຳນັກງານຄະນະກໍາມະການຄຸ້ມຄອງຫຼັກຊັບ, ບໍລິສັດຈົດທະບຽນ, ຜູ້ຖືຮຸ້ນ ແລະ ພາກສ່ວນອື່ນທີ່ກ່ຽວຂ້ອງກັບການຈ່າຍປັນຜົນຂອງບໍລິສັດຈົດທະບຽນ ຈົ່ງຮັບຮູ້ ແລະ ຈັດ​ຕັ້ງ​ປະຕິບັດ​ ຄໍາແນະນຳ​ສະບັບ​ນີ້ຕາມຂອບເຂດສິດ ແລະ ໜ້າທີ່ຂອງຕົນ ຢ່າງ​ເຂັ້ມ​ງວດ.
ມາດຕາ  20  ຜົນ​ສັກ​ສິດ

ຄໍາ​ແນະນຳ​ສະບັບ​ນີ້ ມີ​ຜົນ​ສັກສິດ​ນັບ​ແຕ່​ວັນ​ລົງ​ລາຍ​ເຊັນ​ເປັນ​ຕົ້ນ​ໄປ.
                                                                                       ຫົວໜ້າສຳນັກ​ງານ​

7

